
Nun decadente complexo vacacional, a finais dos 90, Sophie, de 11 anos, 
atesoura o escaso tempo que pasa xunta o seu pai, Calum. A medida que a 
adolescencia de Sophie aflora, o desexo de Calum por unha vida á marxe da 
paternidade medra. Vinte anos despois, os tenros recordos que garda Sophie 
daquelas vacacións co seu pai convértense nun poderoso e desgarrador retrato 
da súa relación, mentres trata de reconciliar o pai que coñeceu co home que 
non coñecía.

AFTERSUN
ENTREVISTA A CHARLOTTE WELLS

Como estruturaches o guión para representar a depresión de maneira tan po-
derosa? O personaxe de Calum foi o máis complicado. Recibín comentarios des-
de bastante cedo sobre a realización do guión que empuxaban a Calum e a súa 
experiencia coa depresión cara a un lugar moito máis dramático que nunca me 
pareceu correcto. Eu quería que fose unha experiencia desordenada, complicada e 
pouco clara para el nalgúns aspectos. Cando Paul fala sobre iso, exprésao moi ben: 
«Non creo que Calum saiba realmente o que está mal». E coido que é certo, que 
el sabe que algo anda mal, profundamente mal, pero non se está diagnosticando 
a si mesmo. Por iso era importante que todo se sentise enleado. A última versión 
do guión fíxena con isto na mente.

Como traballaches co teu deseñador de produción, Billur Turan, e co direc-
tor de fotografía, Gregory Oke, particularmente durante as escenas do hotel? 
Como xogaron co espazo e co espello? Nada me gusta máis que falar disto. Tra-
ballamos moi de cerca, basicamente construímos ese cuarto. Escollemos esa vila 
para a rodaxe en parte porque atopamos ese cuarto de hotel que nos daba espazo. 
A maioría dos cuartos de hotel non son moi grandes, polo menos non o eran no 
tipo de hoteis en que estabamos a buscar. Demos cun cuarto que tiña o baño ao 
carón do dormitorio, de xeito que podiamos ter esa toma dobre e ver os dous 
personaxes. A toma estaba moi clara na miña mente, así que escollemos o lu-
gar para podela acomodar. Dentro deste hotel, que fora renovado recentemente, 
construímos un cuarto dentro do cuarto e así tiñamos o control sobre case todos 
os elementos: mobles, cama, cuberta da cama e cortinas. Greg, Billur e mais eu 
colaboramos estreitamente para facer que este espazo específico se sentise íntimo 
e cálido. 

Como dirixiches a escena da piscina en que os dous nenos se bican? Supoño 
que debeu ser incómoda para dous preadolescentes. Foino, si. Esa localización 
tamén foi unha descuberta. Estaba no mesmo lugar que o cuarto de hotel e tiña 
unha bufarda incrible. Esa escena escribiuse inicialmente nunha piscina ao aire li-
bre con outros nenos agochados entre os arbustos, pero logo atopamos este lugar. 
Durante o scouting, Greg trouxo a súa cámara de 16 mm e filmoume sentada na 
piscina. Grazas a isto decatámonos de que podiamos facer un paneo dos nenos á 
auga e logo atopar os outros nenos no reflexo. Tamén nos permitiu filmar o bico 
na súa mellor versión posible: no canto de ver estes dous nenos bicárense, vemos 
o ollo de Sophie, seguímolo ata a piscina e miramos cara a outro lado.

Tamén traballamos cunha coordinadora de intimidade, e ela foi un gran recur-
so para facer que os nenos se sentisen cómodos e para construír a escena. Mais 
tamén se levaban ben, demasiado ben, para ser honesta, porque eu quería que esa 
escena se percibise algo máis incómoda do que foi.

A escena do balcón é preciosa, como xurdiu? Foi unha das primeiras imaxes que 
tiña na mente para o filme. Non tanto Paul bailando, senón sentado alí fumando, 
que foi algo que si filmamos, mais que acabamos por cortar porque obtivemos este 
marabilloso single take que atopaba a Sophie durmindo de novo. De feito, posi-
blemente sexa un dos momentos máis significativos de Aftersun, especialmente 
en termos visuais e en termos de guiar a audiencia cara á linguaxe do filme, cara 
a como velo. Foi tamén unha escena de audición: Paul gravou este baile na súa 
cociña no lugar onde se hospedaba mentres filmaba God’s Creatures.

Como preparaches a Paul? Décheslle información adicional sobre o personaxe 
á parte do que estaba no guión? Sabía algo sobre o teu pai? Tivemos conversas 
previas á produción que penso que foron aínda máis importantes do que perci-
biamos daquela. Xa estableceramos unha base sólida para o personaxe, así que lle 
dei unha visión xeral moi completa sobre como eu entendía a Calum: sobre o seu 
pasado, o seu presente e o seu futuro. Logo permitinlle a Paul construír sobre iso. 
Era a base, mais era importante que el mesmo construíse para conectar co perso-
naxe e podelo expresar de certo xeito.

Frankie Corio nunca actuara, como a preparaches? Había moita confianza nela. 
Sabiamos que podía facelo, fixémola pasar por moitos obstáculos durante o pro-
ceso de casting, onde vimos o seu talento e habilidade para interpretar escenas. Ela 
nunca tivo un guión. Utilizamos unha versión redactada do guión durante esas 
dúas semanas de ensaios. Era só diálogo, sen descrición. Non tiña contexto, só se 
trataba de mantela moi presente, de non permitirlle prepara escenas en exceso. Se 
o facía, íalle resultar moi difícil saír do patrón creado na súa mente. Tamén foi im-
portante baixar o ritmo cando ela tiña problemas, os filmes poden ser frenéticos 
e o tempo é sempre o teu inimigo. Algúns dos meus momentos de maior orgullo 
como directora teñen que ver cos casos en que puiden axudar a Frankie a chegar 
onde ela precisaba chegar, xa que sabía (todos o sabiamos) que podía facelo.

